Lastavice

 »Došle so denes.Videl sem dve.

    Iščo si gnezdo okraj hiže...»

                Tak je još zdavnja pisal Galović. Sigurno je i on videl to srečo, vedro nebo, sonce, radost i pramalet koje v klunu nose,  slobodo koja im leži na nedužne krile. Kuliko ja toga vidim v letu lastavice: slobodo, meka i laka krila, domačo srečo i vernost. Sega so po svetu vidle, sakod so letele, al so se sveno sako pramalet vračale k nam. Što od nas more znati kakvo so sudbino pretrpele! Sečam se jempot dok so v jesen dve otišle z dvora, a na pramalet se je smo jena vrnola. Sako je ranje tak žalosno sedela na grani i popevala tužaljko svoji samoči i zgubljeni srečici. Tak mi jo je bilo žal, soze so mi se zvrtele dok bi čula toga glasa kaj tugo popeva.

                 Lastavica kak da ima dušo i sakam kam doleti sobom nosi nekaj bolše, drakše i nevineše. Nemrem si zamisliti pramalet bez lastavice vu dvoru. To nebi bila pramalet, nego beznačajno sonce, zelene grane i dreva na kojemi nema što sedeti, ljudi z prazninom v srcu, dvor prazna i daleka pustoš. Naši so stari negda govorili da lastavice delajo gnezda kraj one hiže gde so dobri ljudi, gde je mir i sloga. Žalosno je i pusto bez te male, vredne i vesele tičice koja preletava dvora i išče si slamke za gnezdo. Onda se z gnezda nalukavajo mali gladni kluneki i nesigurne glavice, a stari pak stalno love kukce i donašajo im.

                  Kak da ima nekakva nevidljiva veza med ovdašnje ljude i lastavice. Morti so ljudi kak lastavice, a morti lastavice kak ljudi. I jeni i drugi negdi v sebi nose vernost domu i zavičaju i makar ih vreme odvleče dalje vu svet, v pramalet se vračajo z pesmom i srečom. Najžalosneše mi je videti v jesen dok se se skupe na žice na potu i tak glasno popevajo kak da se pozdravljajo z nami i z zavičajom. Saki pot dok to vidim, zamislim se i zapitam el se bodo se vrnole na pramalet i el bodo došle nazaj k nam. Setim se zime i v duši me zazebe, al se tešim da bo došla pramalet i da se bode bolje.

